AFRIKAANSE VERTALING VAN DIE SKEDULE IN DIE STAATSKOERANT VIR DIE BEREKENING VAN ’N WERKNEMER SE BESOLDIGING.
SKEIDINGSLOON: BEREKENING VAN WERKNEMER SE BESOLDIGING OOREENKOMSTIG ART 35(5) VAN DIE WET OP BASIESE DIENSVOORWAARDES (WET 75 VAN 1997)

In die staatskoerant 24889 van 23 Mei 2003 het die Minister van Arbeid, na oorlegpleging met die Kommissaie vir Diensvoorwaardes en die Nasionale Ekonomiese Ontwikkelings- en Arbeidsraad (Nedlac) die volgende wetswysiging in die vorm van ’n skedule in terme van artikel 35(5) van die Wet op Basiese Diensvoorwaardes (WBD) gepubliseer.

Die wysiging het op 1 Julie 2003 in werking getree.

[Die kennisgewing is eentalig in Engels gepubliseer en ’n vry-vertaling word weergegee.]

Skedule: Berekening van ’n werknemer se besoldiging volgens art 35(5) van die WBD (Wet 75 van 1997 soos gewysig)

1. Die volgende betalings word ingesluit by ’n werknemer se besoldiging vir die doeleindes van die berekening van verlof ingevolge art. 21, betaling in plaas van kennisgewing ingevolge art. 38 en die berekening van ’n skeidingsloon ingevolge art. 41:
(a) Behuising- of akkommodasietoelae of  –subsidie, of behuising of akkommodasie wat as besoldiging  in natura ontvang word;

(b) Motortoelae  of die voorsiening van ’n motor, behalwe in die mate dat die toelaag of die motor voorsien word om die werknemer in staat te stel om te kan werk;

(c) Enige kontanttoelaag aan ’n werknemer betaal, behalwe daardie toelae wat as uitsluitings gelys is in hierdie skedule;

(d) Enige ander besoldiging in natura ontvang deur ’n werknemer, behalwe daardie vergoeding  wat as uitsluitings gelys is in hierdie skedule;

(e) Die werkgewer se bydraes tot ’n mediese fonds, pensioenfonds, voorsorgfonds of soortgelyke skemas; en 

(f) Die werkgewer se bydraes tot tot begrafnis- of doodsvoordeelskemas.

2. Die volgende items vorm nie deel van die vergoeding vir die doeleindes van hierdie berekeninge nie:

(a) Enige kontantbetaling of vergoeding in natura wat voorsien word om die werknemer in staat te stel om te werk (byvoorbeeld ’n toerustings-, gereedskaps- of soortgelyke toelaag of die voorsiening van vervoer of die betaling van ’n vervoertoelaag om die werknemer in staat te stel om na en van die werk te reis);

(b) ’n Hervestigingstoelaag;

(c) Gratifikasies (byvoorbeeld fooitjies ontvang van klante) en geskenke ontvang van die werkgewer;

(d) Aandele-aansporingskemas;

(e) Diskresionêre betalings wat nie verband hou met die werknemer se werksure of prestase nie (byvoorbeeld ’n diskresionêre winsdelingskema);

(f) ’n Onthaaltoelaag; en 

(g)
’n Opvoedings- of skooltoelaag. 

3. 
Die waarde van vergoeding in natura moet soos volg bepaal word:

(a) ’n Waarde waarop ooreengekom is in óf ’n diensooreenkoms óf ’n kollektiewe ooreenkoms, op voorwaarde dat die ooreengekome waarde nie minder mag wees nie as die koste vir die werkgewer om die vergoeding in natura te voorsien; of

(b) Die koste vir die werkgewer om die vergoeding in natura te voorsien.

4.
’n Werknemer is nie geregtig op ’n betaling in kontant of die kontantwaarde van vergoeding in natura as deel van die besoldiging nie wanneer:

(a) Die werknemer die betaling ontvang het of die vergoeding in natura gedurende die relevante periode geniet het of kon geniet het; of

(b) In die geval van ’n bydrae tot ’n fonds of skema wat deel van die besoldiging vorm, en die werkgewer het die bydrae vir die relevante periode betaal.

5.
Hierdie skedule is net van toepassing op betaling vir jaarlikse verlof  wat opgehoop het vanaf die datum van inwerkingtreding van hierdie Skedule.

6.
As betalings fluktueer, moet dit bereken word oor ’n periode van 13 weke, of as die werknemer vir ’n korter periode in diens was, vir daardie periode.

7.
’n Betaling wat vir ’n spesifieke periode ontvang is ten opsigte van ’n langer periode (byvoorbeeld ’n dertiende tjek) moet pro rata  verdeel word oor die spesifieke periode.

8.
Hierdie Skedule is net van toepassing op die minimum betalings wat van ’n werkgewer vereis word om te maak ingevolge die Wet op Basiese Diensvoorwaardes, 1997.

